
649 hitz

Eremu berrien bila 

Hizkuntza batek hiztunen arteko kultur kohesioa dakarrela uste du Anjel Lertxundik, eta baita euskal kulturak zortzigarren lurraldea, ziberespaziokoa, konkistatu behar duela ere 

MIKEL LIZARRALDE - BILBO 

Hizkuntzari (euskarari) eutsi nahi izate hutsarekin, kultura unibertsalari «sekulako kontribuzioa» egiten zaio Anjel Lertxundiren (Orio, 1948) iritziz. Euskal kulturaren eremu propioak eta eremu partekatuak izan zituen hizpide atzo idazleak Kultur Politikei buruzko Nazioarteko Biltzarrean, eta «euskalduntasunaren zirkunstantzia, aukera kultural, ekarpen intelektual eta bizi-poz linguistiko gisa bizitzea» posible dela nabarmendu zuen. 

Unibertsaltasuna eta partikulartasuna Europara eta Euskal Herrira ekarriz, euskal identitatea azpimarratzeko «auzoen beharra» ikusten du Lertxundik: «Europan ditugu sustraiak eta Europak ere esplikatzen gaitu. Europaren beharra dut euskarari eta euskararen aukera kulturalei diedan estimu intelektual, artistiko eta literarioa sendotzeko». Horrekin batera, Europak ere euskal kulturaren eta euskararen beharra duela uste du, «bere ezaugarri aberatsenetako bati, mosaikozko izaerari, eutsiko badio». Izan ere, kultur ezberdintasunak itotzen dituen merkatu «itsuaren» eta identitate kulturalaren defentsan, salbuespen kulturala aldarrikatzen duen jarrera protekzionistaren artean dago Europa Lertxundiren iritziz: «Eta ohartuta zein oharkabean, lehia horretan gaude bete-betean». 

Dena dela, kanpora ez ezik, barrura, begira ere jarri da idazlea, eta euskaldun izatea arazo ez dela onartu arren, «euskaldun izateak arazoak» dituela ondorioztatu du: «Arriskuan dauden giza errealitate orok bezala, euskarak ere eguneroko jarduna du irtenbide bakar. Euskararen auzia ez dugu sekula konponduko. Izatekotan, hobetu egingo ditugu euskararen zirkunstantziak». 

Horren aurrean, esparru urriko hizkuntza bateko hiztun izatearen pedagogia sustatu beharko litzatekeela uste du. Bere iritziz, hizkuntzak kohesio bat sortzen duelako hiztunen artean; «eta kohesio hori kulturala da batez ere» Lertxundiren ustez: «Erkidego autonomoan bi hizkuntza ditugu, gaztelania eta euskara, Nafarroan bezalaxe. Ipar Euskal Herrian, berriz, euskara eta frantsesa. Euskara dugu komuna. Eremu propioak eta eremu partekatuak ditugu. Kontua da hizkuntzen arteko harremanez hitz egiterakoan, erreferentzia kultural desberdinen arteko bizitzaz ere hitz egin behar dugula». 

Hain zuzen ere, kultura «munduan egoteko eta mundua pentsatzeko» modua da Lertxundiren aburuz, eta arrazoi politikoek baino hobeto azaltzen dute hizkuntzari eutsi nahi izatea: «Hizkuntza da gu esplikatzen gaituen eta mundua ikusteko gure modua gehien zehazten duen ekintza kulturala». 
Administrazioa eta administratuak 

Administrazioa askotan «kontzientziarik gabea eta aurpegi jakinik ikusten ez zaion amaraun erraldoi gisa» irudikatu arren, esparru urriko hizkuntzek eta kulturek haren beharra dutela nabarmendu du Lertxundik: «Hil edo bizikoa dute, aurrera egingo badute, administrazioaren eta administratuen arteko hurbiltasuna, kolaborazioa eta konplizitatea. Baina zuzen diseinatutako politikaz gainera, beti beharko dute administratuen boluntarismoa». Hiritarren inplikazio pertsonalari ezinbestekoa deritzo Lertxundik, batik bat esparru urriko hizkuntza izanik: «Hori gabe, gureak egin du». 

Kulturari errentagarritasun eza, elitismoa eta pribatutasuna leporatzen diotenei aurre eginez, kulturaren emaitza neurgaitza dela dio Lertxundik: «Guk eraikitakoak soziala du emaitza; eta batez ere, espirituala. Parametro ekonomiko hutsetik begiratuta, babestu ezin dena». 

Kultur industria eta aisialdiaren industria bereizi beharko liratekeela deritzo: «Biak behar ditugu, biek betetzen dute beren funtzioa. Baina desberdinak dira». Bere ustez, kultur industriaren helburu nagusia etekin ekonomikoen gainetik dago. «Ekimen kultural serio batek ezin du etekin ekonomikoaren maizter izan». Aisialdiaren industriak, aitzitik, aurrez kalkula ditzake etekinak bere ustez: «Kultur produktuak ekoizten ditu, baina helburu kulturala eta etekin ekonomikoa elkarren lehian daudenean, etekin ekonomikoa ateratzen da garaile».Biziraupen arazorik ez duten kulturetan bereizketa horrek ondo funtziona dezake Lertxundik dioenez: «Esparru urrikoetan bien arteko mugak lanbrotsuagoak dira, bien egoera baita, gehienetan, defizitarioa. Baina, hala ere, ezberdinak dira eta ezin dira modu berean tratatu». 

Internetaren erronka 

Etorkizunera begira, euskarak «zortzigarren lurraldea» konkistatu behar du; teknologia berriena eta Internetena: «Lurraldetasun fisikoaz gainera, garrantzi betea du lurraldetasun birtuala ere bilatzea ziberespazioan. Hor ez dagoena ez da; hor ez bagaude, gureak egin du». 

Izan ere, Unescoren barnean azaleratutako emaitzetara jotzen du Lertxundik bere tesia defendatzeko: «Munduan hitz egiten diren 6.000 hizkuntzetatik ia gehienak hilda egon daitezke mende hau bukatzerako, eta horretan Internetek eragin sekulakoa izango omen du». Euskal kulturak eta euskarak beren lurraldea aurkitu behar dute hor. Eta dagoeneko ari dira bidea egiten: «Iniziatiba partikular askok ikusi du hori, baina ez da aski. Hor egoteaz gain, egote horri etekin kulturalak eta etekin ekonomikoak ateratzen jakin behar dugu». 
